
លោកស្រី រ៉ូណា ស្ម៊ីត (រូបស្តាំ) អ្នក​រាយការណ៍​ពិសេស​អង្គការ​សហប្រជាជាតិ​ថ្លែង​នៅ​ក្នុង​សន្និសីទ​កាសែត​កាលពី​ថ្ងៃ​ម្សិលមិញ។ ហុង មិនា

ភ្នំពេញៈ បន្ទាប់ពី​បញ្ចប់​ដំណើរ​ទស្សនកិច្ច​រយៈពេល​ ១០ ថ្ងៃ​របស់​លោកស្រី​​មក​កាន់​ប្រទេស​កម្ពុជា​លោកស្រី រ៉ូណា ស្ម៊ីត ដែល​ជា​​អ្នក​រាយការណ៍​ពិសេស​របស់​អង្គការ​សហប្រជាជាតិ​ស្តីពី​សិទ្ធិ​មនុស្ស​​នៅ​កម្ពុជា​កាលពី​ថ្ងៃ​ម្សិលមិញ​បាន​​ថ្លែង​ថា​ធាតុ​ជាច្រើន​នៃ​​កិច្ចព្រមព្រៀង​សន្តិភាព​​ទីក្រុង​ប៉ារីស​ជា​ប្រវត្តិសាស្រ្ត​​គឺ​ «នៅ​​ត្រូវ​បំពេញ​» ដោយ​​លោកស្រី​ចង្អុល​​ទៅ​លើ​ការ​ប្តេជ្ញា​ចិត្ត​ចំពោះ​ការ​ធានា​ឲ្យ​មាន​ការ​បោះឆ្នោត​ដោយ​សេរី​​ និង​ពេញលេញ​ និង​ការ​ការពារ​សិទ្ធិ​មនុស្ស​។
អ្នក​រាយការណ៍​ពិសេស​អំពី​សិទ្ធិមនុស្ស​ដែល​កំពុង​ស្ថិត​នៅ​ក្នុង​បេសកកម្ម​ស្វែងរក​ការ​ពិត​លើក​ទី​បី​​នៅ​កម្ពុជា​រូប​នេះ​បាន​ថ្លែង​ថា​កិច្ចព្រមព្រៀង​ឆ្នាំ​ ១៩៩១ ​​បាន​ដាក់​ចេញ​នូវ​​ធាតុ​ដែល​តម្រូវ​ឲ្យ​​តុលាការ​​អនុវត្ត​​​នូវ​លក្ខខណ្ឌ​​តម្រូវ​​ដោយ​​រដ្ឋធម្មនុញ្ញ​ដើម្បី​ការពារ​សិទ្ធិ​មនុស្ស​ប៉ុន្តែ​​វា​ត្រូវ​បាន​អនុវត្ត​​ «​នៅ​ក្នុង​លក្ខណៈ​មួយ​ដែល​ទំនង​ជា​រើសអើង​ ឬ​នយោបាយ​»។
លោកស្រី រ៉ូណា ស្ម៊ីត​ បាន​ថ្លែង​នៅ​ក្នុង​សន្និសីទ​កាសែត​មួយ​​កាលពី​ម្សិលមិញ​ថា​៖ «​​ខ្ញុំ​សង្ស័យ​ថា​ធាតុ​ជា​ច្រើន​នៅក្នុង​​កិច្ចព្រមព្រៀង​​សន្តិភាព​ទីក្រុង​ប៉ារីស​​មិន​ទាន់​ត្រូវ​បាន​បំពេញ​នៅ​ឡើយ​នៅ​ក្នុង​ប្រទេស​កម្ពុជា​ហើយ​ធាតុ​ជាច្រើន​នៃ​ធាតុ​ទាំង​នោះ​គឺ​ពាក់ព័ន្ធ​នឹង​​ការ​ការពារ​​មូលដ្ឋាន​នៃ​​សិទ្ធិ​មនុស្ស​​»។
ប្រតិកម្ម​ទៅ​នឹង​​ការ​លើក​ឡើង​​របស់​លោកស្រី ស្ម៊ីត ស្តីពី​​កិច្ចព្រមព្រៀង​សន្តិភាព​ក្រុង​ប៉ារិស​អ្នក​នាំ​ពាក្យ​រដ្ឋាភិបាល​លោក ផៃ ស៊ីផាន បាន​ថ្លែង​ថា​លោកស្រី​កំពុង​តែ​​​​បង្ខូច​​កិច្ចព្រមព្រៀង​មួយ​ដែល​ត្រូវ​បាន​ប្រើ​ដោយ​រដ្ឋធម្មនុញ្ញ​។ 
លោក ផៃ ស៊ីផាន ​បាន​​ចោទ​សួរ​​ថា៖ «​តើ​នរណា​​នឹង​ត្រូវ​និយាយ​ថា​វា​ត្រូវ​បាន​អនុវត្ត​ពេញលេញ​​ ឬ​មិន​ពេញលេញ​? លោកស្រី​ជា​អ្នក​រាយការណ៍​ពិសេស​។ ​លោកស្រី​បាន​ប្រមាថ​រដ្ឋធម្មនុញ្ញ​របស់​យើង​​»​។
លោក ផៃ ស៊ីផាន បាន​ថ្លែង​ថា​ការ​ការពារ​សិទ្ធិ​មនុស្ស​គឺ​ត្រូវ​បាន​ចែង​នៅ​ក្នុង​រដ្ឋធម្មនុញ្ញ​ហើយ​រដ្ឋាភិបាល​​បាន​ផ្តោត​លើ​ការ​អនុវត្ត​ច្បាប់​កម្ពុជា​។

លោកស្រី រ៉ូណា ស្ម៊ីត នៅ​ក្នុង​សន្និសីទ​កាសែត​កាលពី​ថ្ងៃ​ម្សិលមិញ​។ ហុង មិនា
ក្នុង​អំឡុង​​ដំណើរ​​ទស្សនកិច្ច​​​របស់​លោកស្រី ស្ម៊ីត លោកស្រី​បាន​ជួប​ជាមួយ​រដ្ឋមន្រ្តី​​​មួយ​ចំនួន​មន្ត្រី​គណបក្ស​ប្រឆាំង​អង្គការ​​សង្គម​ស៊ីវិល​ក្រុម​ជនជាតិ​ដើម​ ​​និង​ប្រជាពលរដ្ឋ​ដែល​​រងគ្រោះ​ដោយ​​ជម្លោះ​ដីធ្លី​​​ហើយ​លោកស្រី​បាន​លើក​ឡើង​​​នូវ​បញ្ហា​ជាច្រើន​រួម​ទាំង​ការ​ដាក់​ពន្ធនាគារ​​​មន្រ្តី​សិទ្ធិ​មនុស្ស​​ និង​​​ការ​ធ្វើ​ទុក្ខ​បុកម្នេញ​​​របស់​តុលាការ​ទៅ​លើ​គណបក្ស​ប្រឆាំង​។ ខណៈ​​លោកស្រី​មិន​អាច​ជួប​ជាមួយ​​​មន្រ្តី​​អង្គការ​​សិទ្ធិ​មនុស្ស​អាដហុក​​​ និង​មន្រ្តី​គណៈកម្មាធិការ​ជាតិ​រៀបចំ​ការ​បោះឆ្នោត​​ម្នាក់​ដែល​ជាប់​ពន្ធនាគារ​លោកស្រី​បាន​អំពាវនាវ​ឲ្យ​រដ្ឋាភិបាល​​ដោះលែង​ពួកគេ​ប្រសិន​បើ​ភ័ស្តុតាង​​ទាំង​នោះ​មិន​បាន​បំពេញ​ទៅ​តាម​ស្តង់ដារ​នៃ​ភ័ស្តុតាង​​។ 
លោកស្រី​បាន​ថ្លែង​​ទៀត​ថា​៖ «​​ជាមួយ​នឹង​​ការ​គោរព​​ទៅ​​មន្រ្តី​ ៥ នាក់​ពី​អង្គការ​សិទ្ធិមនុស្ស​អាដហុក​ដែល​ត្រូវ​បាន​ឃុំ​ខ្លួន​ខ្ញុំ​ថ្លែង​ជា​ដដែល​នៃ​ការ​អំពាវនាវ​របស់​ខ្ញុំ​​​នៅ​ក្រុម​ប្រឹក្សា​​​​សិទ្ធិ​មនុស្ស​​អង្គការ​សហប្រជាជាតិ​​ថា​បទ​ចោទប្រកាន់​​ប្រឆាំង​នឹង​ពួកគេ​គួរ​ត្រូវ​​បាន​បង្ហាញ​ភ័ស្តុតាង​ឬ​បើ​មិន​ដូច្នោះ​ទេ​ពួកគេ​គួរ​ត្រូវ​ដោះលែង​ភ្លាមៗ​ហើយ​បិទ​សំណុំ​រឿង​​នេះ​​»។
នៅ​ពេល​មាន​ភាព​តានតឹង​នយោបាយ​​រវាង​គណបក្ស​នយោបាយ​​ធំៗ​ទាំង​ពីរ​លោកស្រី ស្ម៊ីត បាន​ជំរុញ​ឲ្យ​ភាគី​ទាំង​ពីរ​ចូលរួម​​ជាមួយ​គ្នា​ដើម្បី​បំពេញ​ការ​ប្តេជ្ញាចិត្ត​​របស់​ខ្លួន​ចំពោះ​​ប្រជាជន​កម្ពុជា​ដែល​បាន​បោះឆ្នោត​ឲ្យ​ពួកគេ​កាល​ឆ្នាំ​ ២០១៣​។
អ្នក​នាំ​ពាក្យ​គណបក្ស​ប្រជាជន​លោក សុខ ឥសាន ​បាន​ថ្លែង​ថា​គណបក្ស​ប្រជាជន​មិន​​ប្រឆាំង​នឹង​ការ​ចរចា​ទេ​ប៉ុន្តែ​​វា​មិន​អាច​​ប៉ះពាល់​​ទៅ​លើ​​ដំណើរការ​នីតិវិធី​របស់​​តុលាការ​​ ឬ​ឯករាជភាព​របស់​តុលាការ​​បាន​ទេ​។
ទោះ​ជា​យ៉ាង​ណា​ក្តី​អ្នក​នាំ​ពាក្យ​​គណបក្ស​ប្រឆាំង​ លោក អេង ឆៃអ៊ាង បាន​ថ្លែង​ថា​គណបក្ស​​មិន​យល់​ស្រប​នឹង​​ការ​អះអាង​របស់​គណបក្ស​ប្រជាជន​ដែល​​ថា​វា​នឹង​ប៉ះពាល់​ឯករាជភាព​របស់​តុលាការ​​នោះ​ទេ។
បន្ទាប់ពី​ការ​ជួប​ជាមួយ​លោក​នាយក​រដ្ឋមន្រ្តី ហ៊ុន សែន ​ក្នុង​អំឡុង​ដំណើរ​ទស្សនកិច្ច​លើក​ទី​មួយ​របស់​លោកស្រី​កាលពី​ឆ្នាំ​មុន​លោកស្រី ស្ម៊ីត ​បាន​ថ្លែង​ថា​វា​មាន​ការ​ពិបាក​ក្នុង​ការ​​កំណត់​កាលបរិច្ឆេទ​ជួប​ជាមួយ​លោក​នាយក​រដ្ឋមន្រ្តី ហ៊ុន សែន​ ហើយ​វា​ជា​​​រឿង​អកុសល​ដែល​លោកស្រី​មិន​អាច​ពិភាក្សា​​បញ្ហា​សំខាន់ៗ​ជាមួយ​​គាត់​ដោយ​ផ្ទាល់​។ 
ជា​កំណត់​សម្គាល់​វិជ្ជមាន​មួយ​លោកស្រី រ៉ូណា ស្ម៊ីត បាន​​ថ្លែង​ថា ​ការ​ចុះ​ឈ្មោះ​អ្នក​បោះឆ្នោត​​របស់​គណៈកម្មាធិការ​ជាតិ​រៀបចំ​ការ​​បោះឆ្នោត​កំពុង​ដំណើរការ​ទៅ​ដោយ​រលូន​ប៉ុន្តែ​លោកស្រី​បារម្ភ​​អំពី​​ក្រុម​ប្រជាជន​ដែល​​កំពុង​មិន​មាន​​ឯកសារ​អត្តសញ្ញាណ​សមស្រប​ជាពិសេស​ជនជាតិ​ភាគតិច​វៀតណាម និង​ពលរដ្ឋ​ខ្មែរ​ក្រោម​ដែល​ត្រូវ​ការ​ការ​ដោះស្រាយ៕ PS

